Монгол Улсын Их Хурлын 2011 оны намрын ээлжит чуулганы Хууль зүйн байнгын хорооны 2012 оны 03 дугаар сарын 06-ны өдөр (Мягмар гариг)-ийн хуралдаан 10 цаг 05 минутад Төрийн ордны “А” танхимд эхлэв. 

Байнгын хорооны дарга, Улсын Их Хурлын гишүүн Д.Одбаяр ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 11 гишүүн ирж, 57.8 хувийн ирцтэй байв. 


Чөлөөтэй: С.Баярцогт, Д.Дэмбэрэл, ;

Өвчтэй: С.Баяр, Х.Жекей, Ц.Нямдорж;

Тасалсан: Х.Баттулга, Ц.Мөнх-Оргил, Д.Оюунхорол; 

Нэг. Нийтийн албанд нийтийн болон хувийн ашиг сонирхлыг зохицуулах, ашиг сонирхлын зөрчлөөс урьдчилан сэргийлэх тухай хуульд хэсэгчлэн тавьсан Монгол Улсын Ерөнхийлөгчийн хориг
Хэлэлцэж буй асуудалтай холбогдуулан Монгол Улсын Ерөнхийлөгчийн Тамгын газрын дарга Д.Баттулга, Ерөнхийлөгчийн Тамгын газрын референт Г.Мөнхтулга,  Улсын Их Хурлын Хууль зүйн байнгын хорооны зөвлөх Б.Баасандорж, референт Г.Нямдэлгэр, нарын бүрэлдэхүүнтэй ажлын хэсэг байлцав. 
Нийтийн албанд нийтийн болон хувийн ашиг сонирхлыг зохицуулах, ашиг сонирхлын зөрчлөөс урьдчилан сэргийлэх тухай хуульд хэсэгчлэн тавьсан Монгол Улсын Ерөнхийлөгчийн хоригийг Монгол Улсын Ерөнхийлөгчийн Тамгын газрын дарга Д.Баттулга танилцуулав. 

Танилцуулгатай холбогдуулан Улсын Их Хурлын гишүүн Д.Лүндээжанцангийн асуусан асуултад Монгол Улсын Ерөнхийлөгчийн Тамгын газрын дарга Д.Баттулга, Улсын Их Хурлын гишүүн Х.Тэмүүжин нар хариулж, тайлбар хийв. 

Улсын Их Хурлын гишүүн Ж.Сүхбаатар санал хэлэв. 
Д.Одбаяр: - Нийтийн албанд нийтийн болон хувийн ашиг сонирхлыг зохицуулах, ашиг сонирхлын зөрчлөөс урьдчилан сэргийлэх хуулийн 30 дугаар зүйлийн 30.1 дэх хэсэгт хэсэгчлэн тавьсан Монгол Улсын Ерөнхийлөгчийн хоригийг хүлээн авах нь зүйтэй гэсэн саналыг дэмжиж байгаа гишүүд гараа өргөнө үү.  

Гишүүдийн олонхийн саналаар дэмжигдлээ.

Байнгын хорооноос гарах санал, дүгнэлтийг Улсын Их Хурлын чуулганы нэгдсэн хуралдаанд Улсын Их Хурлын гишүүн Л.Болд танилцуулахаар тогтов.

Хуралдаан 10 цаг 15 минутад өндөрлөв.

Тэмдэглэлтэй танилцсан:

ХУУЛЬ ЗҮЙН БАЙНГЫН
ХОРООНЫ ДАРГА







Д.ОДБАЯР

Тэмдэглэл хөтөлсөн:

ХУРАЛДААНЫ ТЭМДЭГЛЭЛ

ХӨТЛӨГЧ








Ц.АЛТАН-ОД
МОНГОЛ УЛСЫН ИХ ХУРЛЫН

2011 ОНЫ НАМРЫН ЭЭЛЖИТ ЧУУЛГАНЫ

ХУУЛЬ ЗҮЙН БАЙНГЫН ХОРООНЫ 2012 ОНЫ 03 ДУГААР САРЫН 06-НЫ ӨДӨР
(МЯГМАР ГАРИГ)-ИЙН ХУРАЛДААНЫ ДЭЛГЭРЭНГҮЙ
ТЭМДЭГЛЭЛ


Хуралдаан 10 цаг 05 минутад эхлэв. 


Д.Одбаяр: - Байнгын хорооны гишүүдийн ирц бүрдсэн учраас Хууль зүйн байнгын хорооны 2012 оны 3 дугаар сарын 6-ны өдрийн хуралдаан нээснийг мэдэгдье. 

За хэлэлцэх асуудлыг танилцуулъя. Нийтийн албанд нийтийн болон хувийн ашиг сонирхлыг зохицуулах, ашиг сонирхлын зөрчлөөс урьдчилан сэргийлэх тухай хуульд хэсэгчлэн тавьсан Монгол Улсын Ерөнхийлөгчийн хориг. Энэ асуудлыг хэлэлцэх нь зүйтэй гэж үзэж байгаа Байнгын хорооны гишүүдийг саналаа өгөхийг хүсч байна. За баярлалаа. Өөр саналтай гишүүд алга байна. Ингээд хэлэлцэх асуудлаа хэлэлцье. 

Хэлэлцэх асуудалтай холбогдуулаад Монгол Улсын Ерөнхийлөгчийн Тамгын газрын дарга Д.Баттулга, Ерөнхийлөгчийн Тамгын газрын референт Г.Мөнхтулга нар оролцож байна. За ингээд хэлэлцэх асуудалтай холбогдуулсан танилцуулгыг Монгол Улсын Ерөнхийлөгчийн Тамгын газрын дарга Д.Баттулга хийнэ. Д.Баттулга даргыг микрофонд урьж байна. 

Д.Баттулга: - Улсын Их Хурлын Байнгын хорооны дарга, эрхэм гишүүд ээ, 


Улсын Их Хурлаас Нийтийн албанд нийтийн болон хувийн ашиг сонирхлыг зохицуулах, ашиг сонирхлын зөрчлөөс урьдчилан сэргийлэх тухай хуульд Монгол Улсын Ерөнхийлөгч Үндсэн хууль болон Ерөнхийлөгчийн тухай хуульд заасан бүрэн эрхийнхээ хүрээнд 2012 оны 02 сарын 17-ны өдөр дараах үндэслэлээр хориг тавьсан. Үүнд: 

Монгол Улсын Үндсэн хуульд заасанчлан хүн бүр хууль, шүүхийн өмнө тэгш эрхтэй байх зарчим, мөн Монгол Улсын Их Хурлын болон орон нутгийн 2012 оны сонгуулийн дүнд шинээр сонгогдох болон томилогдох албан тушаалтнуудаас эхлэн Нийтийн болон хувийн ашиг сонирхлыг зохицуулах, ашиг сонирхлын зөрчлөөс урьдчилан сэргийлэх тухай хуулийг даган мөрдөх нь нийгмийн хүлээлт шаардлагад бүрэн нийцнэ гэж үзсэн учраас уг хуулийн хүчин төгөлдөр болох хугацааг наашлуулж 2012 оны 5 сарын 1-ний өдрөөр тогтоох нь зүйтэй үзэж энэхүү хуульд хэсэгчлэн хориг тавьсан. Иймд нийтийн болон ашиг сонирхлын зохицуулах, ашиг сонирхлын зөрчлөөс урьдчилан сэргийлэх тухай хуулийн 30 дугаар зүйлийн 30.1 дэх хэсэгт тавьсан хоригийг зохих журмын дагуу хэлэлцэн шийдвэрлэж өгөхийг хүсье. 

Анхаарал тавьсанд баярлалаа. 


Д.Одбаяр: - За Д.Баттулга дарга баярлалаа. Танилцуулгатай холбогдуулж асуух асуулттай гишүүд байна уу? Д.Лүндээжанцан гишүүн. За нэг хүн байна. Д.Лүндээжанцан гишүүн. 

Д.Лүндээжанцан: - Би зүгээр Ерөнхийлөгчийн Тамгын газрын даргаас болон хувийн санаачлагчдын зүгээс асуух гэж байна. Бид чинь ярьж байгаад. Би гол нь Х.Тэмүүжин гишүүн хариулбал зүгээр байна. Ер нь тэгээд 2 сарын наана цаана ер нь ямар ялгаа байна гэж. Үгүй үгүй хариулна шүү дээ. Хууль санаачлагчийн зүгээс. Бид одоо энийг анх хэлэлцэж байхдаа. Тэгэхээр юу л даа. Бэлтгэл ажил одоо. Гол нь бид нар 5 сарын 1 гэсэн санал яригдсан байхгүй юу. Тэгээд 7 сар болдог нь бас нэг хуулиа хэвлээд, олон түмэнд хүргээд, сурталчлах, бэлтгэл хангах ажлаас нь мэдүүлэгтэй. Нөгөө ашиг сонирхлын мэдүүлэгтэй холбогдоод. Тийм үү. Ийм юмнууд яригдана. Энэнээс болоод бас нэг хугацаа байх ёстой гэж ярьж байгаад л ингээд орсон юм. 

Тэгэхээр энэтэй холбогдуулаад ер нь энэ хуулийн хэрэгжүүлэх бэлтгэл ажил гэдэг нь одоо хууль хэрэгжиж эхлэхээр чинь шууд л одоо тэр хяналт тавьдаг байгууллагууд, бусад зүйлүүд үйл ажиллагаандаа орох ёстой. Энэ бэлтгэл ажил нь хэр байгаа юм бол гэсэн ийм л асуулт байна. 

Д.Одбаяр: - Д.Баттулга дарга хариулаад, Х.Тэмүүжин гишүүн нэмээд тодруулъя. 


Д.Баттулга: - Д.Лүндээжанцан гишүүний асуултад хариулъя. Ерөнхийлөгч 2 сарын 17-нд хориг тавьж Улсын Их Хуралд өргөн мэдүүлсэн. Яг энэ өдөр Ерөнхийлөгч Авлигатай тэмцэх газрын дарга болон хууль хяналтын бусад байгууллагууд, Дээд шүүх, Ерөнхий прокурор, Хууль зүйн сайд гэсэн хүмүүстэй уулзаж яг энэ асуудлаар ярьсан. Би энэ сонирхлын зөрчлөөс урьдчилан сэргийлэх тухай хуульд хориг тавьсан. Хугацааг 7 сарын 15-наас нааш, 5 сарын 1-нд тавьсан. Энэ дээр мэдээж бэлтгэл ажил хийх шаардлагатай юм билээ. Энэ бэлтгэл ажлыг та бүхэн хугацаанд нь хангах боломжтой юу гэсэн. Бид боломжтой гэж ингэж хариулж байна лээ. Тийм учраас өнөөдрөөс эхэлж энэ юм нь дээр ажил гэдэг ийм чиглэл өгсөн юм. 

Д.Одбаяр: - Х.Тэмүүжин гишүүн. 


Х.Тэмүүжин: - Улсын Их Хурлаар хуулиудыг хэлэлцэж байх явцад хоёр огноо яригдсан юм. Сонирхлын зөрчлийн хуультай холбоотойгоор 7 сарын 15 гэдэг хугацаа яригдсан. Сонирхлын зөрчлийг дагаж өөрчлөгдсөн Эрүүгийн хууль болон Авлигын эсрэг хууль, Төрийн албаны тухай хуулиуд дээр болохоор 2 сарын 15 гэдэг хугацаа яригдсан юм. 
Тэгээд ер нь бэлтгэл ажил хийх гэж яригдаад 7 сарын 15-наар болсон. Үндсэндээ бол сонирхлын зөрчлийн хуулийг дагаж гарч байгаа ашиг сонирхлын зөрчлийн мэдүүлэг гэдэг энэ ойлголт шинэ. Хууль зүйн байнгын хороо ажлын хэсэг байгуулагдаад сонирхлын мэдүүлэг болон хөрөнгө орлоготой холбоотой мэдүүлэг хоёрыг нэгтгээд нэг маягт гаргаад журмыг сайжруулах юм бол асуудал бол бараг байхгүй. 
Хууль сурталчлах үйл ажиллагаа, би сая Баян-Өлгий явчихаад ирлээ л дээ. Олон нийт маш их сонирхож байна. Төрийн албан хаагчид маш их сонирхож байна. Сая Төрийн мэдээлэл дээр гарсантай холбогдуулаад ер нь мэдээлэл бол бас авч эхэлж байгаа юм билээ. Тэгэхээр бид нар энэ 2 сарын хугацаанд хууль сурталчлах ажлаа түргэтгэх ёстой юм байна. Журмаа хурдан боловсруулаад Хууль зүйн байнгын хороо баталчих ёстой юм байна. Батлах процедур өөрөө хялбар болсон шүү дээ. Тэгээд маягтаа бас баталчих ёстой юм байна. Тэгэхгүй бол Улсын Их Хурал өөрөө бас ингээд ийм чухал. Төрийн байгууллага үйл ажиллагаанд зарчмын шинэ шинэтгэл хийсэн ийм хууль баталсан мөртлөө өөрөө сонирхлын зөрчилтэй харагдаад байгаа юм. Яагаад гэвэл өөрийнхөө бүрэн эрхээс өнгөрөөж байж энэ хуулийг хэрэгжүүлнэ гэдэг байдлаар гаргачихаар олон нийтэд уг нь чухал хууль баталсан юм билээ. Гэхдээ Улсын Их Хурал өөрсдөө үйлчлүүлэхгүй гээд хугацааг нь хойш нь тавьчихсан юм билээ гэдэг шүүмжлэл рүү байнга бас давтагдаж сонсогдоод байна л даа. Тийм учраас 5 сарын 1 гэдэг бол бас байж болох хугацаа. Харин энэ хугацаанд бид гарах ёстой хоёр юм аа хурдан гаргаад хууль сурталчлах ажлаа хурдасгах ёстой юм байна гээд. 
Түрүүчийн долоо хоногт Хууль зүйн яамнаас бас над руу утасдаж байсан. Хөдөө орон нутагт байгаа орон нутгийн байгууллагуудаас нөгөө Хууль зүйн хэлтэс гэж байдаг шүү дээ. Хууль зүйн хэлтэст нь хамгийн ихээр асуулт болж ирж байгаа юм бол төрийн албан хаагчид бол энэ хуулийг их сонирхож байна. Энэ хуулиар ер нь бол сургалт авах мэдээлэл авах маш сонирхолтой байна. Яагаад гэвэл өөрсдөд нь нэлээн их өндөр хариуцлага бий болгож байгаа хууль учраас төрийн албан хаагчдын энэ идэвхи дээр суурилаад энэ хоёр сарын хугацаанд эрчимтэй хууль сурталчлах үйл ажиллагаа явуулъя гэсэн тийм Хууль зүйн яам бас төлөвлөгөө гаргаж байгаа юм билээ. Улсын Их Хурал бас энэ төлөвлөгөөн дээр нь бас хамтарч ажиллаад шуурхайлчихвал асуудал байхгүй л дээ. Зүгээр хувийн сонирхлын мэдүүлэг, хөрөнгө орлогын мэдүүлэгтэй холбоотой ярингуут Улсын Их Хуралд болон бусад орон нутгийн сонгуульд нэр дэвшиж байгаа хүмүүс энэ мэдүүлгийг гаргаж эхлэх ёстой гэж хараад байгаа юм. Энэ мэдүүлгийг тэд нар эхэлж гаргаад. Гарсантай холбогдуулаад төрийн албан хаагчдаас хэзээ. Нэр дэвшигчдээс бусад төрийн албан хаагчдаас хэзээ авах вэ гэдэг хугацаагаа л хэдүүлээ энэ хориг авч байх даа тохирчих юм бол асуудал байхгүй. 
Д.Одбаяр: - За асуулт асууж дууслаа. Хэлэлцэж байгаа асуудалтай холбогдуулаад үг хэлэх саналтай гишүүд байна уу? Ж.Сүхбаатар гишүүн. Нэг гишүүн байна. Ж.Сүхбаатар гишүүн. 
Ж.Сүхбаатар: - Тэгэхээр би бас хууль санаачлагчийн хувьд бас Ерөнхийлөгч бас энэ тодорхой үндэслэл тавиад бас энэ 2012 оны орон нутаг, Их Хурлын сонгуулийн дараачаар энэ хуулийн үйлчлэлийг одоо мөрдүүлье гэж байгааг зарчмын хувьд дэмжиж байна. Сая Д.Лүндээжанцан даргын хэлдэг тэр яах вэ бэлтгэл дээр нь анхаараад ингээд явах ёстой байх. 
Ер нь тэгээд энэ бол ганц хөрөнгө орлогын мэдүүлэг биш сонирхлын зөрчлийн мэдүүлэг гаргаснаар энэ танил тал, хамаатан садан, тодорхой хүрээг бол төрийн өндөр албан тушаалд томилогдох гэж байгаа төрийн удирдах албан тушаалтнууд эд нар бол одоо гаргаж өгөх цаг болсон байх. Ах дүү амраг садан гээд. Тэгэхээр энэ маягт дээр бол одоо харин манай Байнгын хорооны гишүүд энэ хэрвээ Ерөнхийлөгчийн хоригийг хүлээж аваад шийдвэл тэр сонирхлын зөрчлийн мэдүүлэг дээр, маягт дээр харин зоригтойхон бид бол тэр мэдүүлэгт тусгавал тусгах зохих ийм асуудлуудыг энд тусгаж өгөх ёстой байх аа. Тэгж байж энэ сая энэ Ерөнхийлөгчийн хориг бол их үр дүнтэй болж хувирна. 
Тийм учраас энэ сонирхлын зөрчлийн мэдүүлгийн маягт боловсруулалт дээр их анхаармаар байна. Байнгын хорооны дарга. Тэгээд энэ дээр одоо энэ Ерөнхийлөгчийн хоригийг хүлээгээд авчихвал энэ дээр ажлын хэсэг ажлын хэсэг гаргах юм уу, эсвэл одоо Байнгын хороо зүгээр л одоо өмнө нь Авлигатай тэмцэх газар ч юм уу ирсэн юмнуудаас боловсруулаад орж ирэх юм уу? Энэ бол нэлээн тийм би бас анхаарал татсан асуудал гэж бодож байгаа юм. Тийм учраас энэ дээр Байнгын хороо бас анхаарлаа хандуулж ажиллах ёстой болов уу гэж бодож байна. 
Өмнө нь байгаа нөгөө ажлын хэсгийг, тэрүүгээр ажлаад явчих юм уу? Тийм ээ. 

Д.Одбаяр: - Өргөтгөсөн шүү дээ. Х.Жекей генералын. Тийм ээ. 
Ж.Сүхбаатар: - Тэгвэл тэр дээрээ сайн ажиллах ёстой байх гэж бодож байна. 

Д.Одбаяр: - За баярлалаа. Өөр саналтай гишүүд байхгүй бол саналаа хураая. Санал хураалт. Нийтийн албанд нийтийн болон хувийн ашиг сонирхлыг зохицуулах, ашиг сонирхлын зөрчлөөс урьдчилан сэргийлэх хуулийн 30 дугаар зүйлийн 30.1 дэх хэсэгт хэсэгчлэн тавьсан Монгол Улсын Ерөнхийлөгчийн хоригийг хүлээн авах нь зүйтэй гэсэн томъёоллоор санал хураалгах гэж байна. Дэгээр бол гуравны хоёр байх ёстой. Хүлээн авна гэвэл. Энэнээс бага санал хураалт бол хүлээн авагдахгүй болох нь. За энэ саналыг дэмжье гэж байгаа Байнгын хорооны гишүүд. 
11-ээс 11. За баярлалаа. 

Их Хурлын чуулганы нэгдсэн хуралдаанд Л.Болд сайд танилцуулах уу. Нүдэнд гэнэт харагдлаа. Хууль зүйн байнгын хороо хэлэлцэх асуудлаа хэлэлцэж дууслаа. Гишүүдэд баярлалаа. 
Хуралдаан 10 цаг 15 минутад өндөрлөв. 

Соронзон хальснаас буулгасан: 

ХУРАЛДААНЫ ТЭМДЭГЛЭЛ  

ХӨТЛӨГЧ








Ц.АЛТАН-ОД

